
        
            
                
            
        

    
	X. ЧОЙБАЛСАН 

	ХЭЛСЭН ҮГ - 1
 

	“Уран сайханчдад тусламж” сэтгүүлийн 1954 оны № 1-д хэвлүүлсэн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

X. ЧОЙБАЛСАН

	 

	УРАН ЗУРАГЧИД БА ТҮҮНИЙ ЗУРГИЙН БҮЛГЭМИЙН СУРАГЧДЫН УУЛЗАЛТ ДЭЭР ХЭЛСЭН ҮГ

	 

	33 (1943) он 4 дүгээр сарын 17

	 

	Нөхөд өө! Өнөөдөр зориуд та бүгдийг ирүүлсэн явдал бол уран зургийн авьяастан нөхөд та нарыг цөмийг цуглуулж ярихыг хүссэн юм.

	Манай шинээр төрж хөгжиж яваа зурагч та нар бол шинээр зурагч болж, зургийн сургуулийг хийж, оройн сургуулиар хичээллэдэг, энэ нь ихээхэн сайн бөгөөд чухал хэрэг мөн. Өчигдөр биднээс та нарын сургуулилж байсан ба зурсан зураг зэргийг очиж үзсэн. Энэ нь одоодоо зураад гаргасан нь ихгүй боловч, ихээхэн чухал юм сурч байгаа нь сайн байна.

	Жишээ нь өчигдөр танай хичээл дээр очиж үзэхэд нэгэн өвгөнийг суулган зурж байсан бөгөөд түүнийг нэлээд төслүүлэн зурж байсан. Мөн түүнчлэн нэг хүүхдийг суулгаж зурж байсан. Уран зургийн газар нь сая шинээр үүсэж байгаа бөгөөд энэ зургийн ажил нь ихээхэн чухал зүйл байна. Ер нь ганц ч зураг зурах биш, сийлэх, барих, товойлгож хийх ийм урлалууд нь маш чухал зүйлүүд байна. Энэхүү уран зургийн ажил бол эрт урьд манай улсад байсан эрдэмтнээс дуулахад ч тэр түүхнээс ч үзэхэд энэ нь урлалын нэгэн мөчир болох зүйл байна.

	Монголын хуучин уран зурагчдын хийж байсан зүйл нь голдуу бурхан шашны талын юмыг хийж байсан байна. Үнэндээ монгол хүний зурж байсан эрт урьдын зургийг одоо үзэхэд ихээхэн зүйлийг зурж байсан ба сайн зурж байжээ. Энэ сайн зургууд нь юу байсан бэ гэвэл, голдуу бурхныг зурж байжээ. Бурхан зурж байсан зурагчдыг бид зурагчин биш гэж үзэж болохгүй бөгөөд ер нь олон мянган жилийн өмнө гар урлалын зургийн уран сайхны анхны гарал үүсэл нь шашны юмнаас голдуу зурж эхэлж байсан байна.

	Бурхныг зурах явдал нь дэлхий нийт дээр ихээр дэлгэрч, иржээ. Үүнээс урьд хоёр мянган жилийн өмнө Грек улсад уран зургийн ажил их хөгжиж гарсан байна.

	Уран гоё сайхан барилгууд, үзэсгэлэнт уран зургууд нь Грект онц дэлгэрсэн байжээ.

	Мөн түүнчлэн, Хятадын дотор ч ихээхэн дэлгэрэн гарсан байна. 1700-гаад жилийн өмнө Ромчуудаас Грекийг балласан байна. Түүнээс хойш ихээхэн олон жилд дээшилж чадахгүй байдалд орсон байна.

	Харин сүүлийн үед нийт уран зургийн ажил нь ихээхэн хөгжиж дээшилж иржээ.

	Жишээ нь, бурхан зурах ажил ихээхэн дэлгэрч, бурхан зурдаг зурагчид ихээхэн байсан байна.

	Манай улсад сайн сайн зурдаг зурагчид байсан. Жишээ нь бурхан ба бурхны хэрэглэл зэрэг шашны талын юмыг зурдаг явдал ихээхэн байсан юм. Бид мөн өнөөдөр өөрсдийнхөө зургийн ажлыг хөгжүүлж сайн зурагчидтай болохын төлөө ихээхэн анхаарлыг гаргаж байгаа цаг мөн. Иймд манай шинэ гарч байгаа уран зурагч та нар хуучин зургийг ч зурах ба шинийг ч зурах хэрэгт сайн сурах хэрэгтэй байна.

	Бид, ганцхан шинээр төрж байгаа зурагчдыг зурагчин гэж үзээд зогсох биш, зурж чаддаг хэн байвал тэр бүхнийг энэ чухал ажилд оролцуулах хэрэгтэй. Мөн хуучин сайн сайн зурагчдыг энэ ажилд оруулах хэрэгтэй юм.

	Манай зарим нөхдөөс, хуучин зурагч хүн нь дэмий. Тэр бол бурхныг зурахаас өөр юм мэдэхгүй гэж боддог явдал байж магадгүй. Энэ нь таарахгүй, тэгж бодвол буруу байна.

	Харин тэднийг хувьсгалч маягийн уран бүтээлүүдийг зурж сургах хэрэгтэй юм.

	Тэднийг энэ ажилд онцлон хэрэглэж сургах хэрэгтэй ба тэдний сайн туршлагууд, авьяастай зүйлүүдийг нь авч ашиглан сурч авах хэрэгтэй юм.

	Тэр төрлийн зургийн ажил дээр тэд нь өнөөгийн шинээр сурч байгаа хүүхдээс илүү хялбараар сурах болно.

	Агуу их багш нөхөр Ленин бол бүхий л боловсролын талын ихээхэн онц зүйлүүдийг бий болгосон хүн байна. Нөхөр Ленин, эрт урьд үед хийсэн түүхийн дурсгалын зүйлүүдийг засуулж сэлбүүлэх, сэргээн босгох ба хуучны түүхтэй зураг баримлын зүйлүүдийг бий болгох ба хийлгэж байх тухай ихээхэн сургадаг тийм хүн байсан байна.

	Агуу их багш нөхөр Ленин, Сталин нараас энэ уран зургийн ажлыг хөгжүүлэх тухай ихээхэн чухалчилдаг байсан байна. Жишээлбэл, Зөвлөлтийн Палех гэдэг тосгоны тухай тэр тосгонд байсан хүмүүс нь бурхан зурж амьдардаг хүмүүс байжээ.

	Тэдний зурсан бурхад нь янз бүрийн хотод очиж худалдагддаг байжээ.

	Одоо тэдний хийж байсан зүйл нь Палехын уран сайхан гэдэг ном бий болжээ.

	Нөхөр Сталины саналаар засгийн газраас тусгай хүмүүсийг томилон явуулж, тэр тосгонд зураг урлалын артелийг анх зохион байгуулж, одоо тэр тосгон нь уран зургийн ажлыг эрхэлсэн том хот болон цэцэглэн хөгжиж байна. Энэхүү зургийн газар нь ихээхэн чухал зүйлүүдийг зурдаг болсон ба тэдний зурсан уран зураг нь дэлхий дээр гайхагдаж байна.

	Тэдний хийсэн урлал нь Парис хотын их музейд тавигдаж дэлхий дээр 2 дугаар зэрэгт шалгаран орж, шагналыг авч байсан байна.

	Ийм дээрээс хуучин юмыг зурж байсан онц онц сайн хүмүүсийг олж, одоогийн шинэ маягаар юм  зуруулах ажилд оруулж сургах нь маш чухал байна. Ерөөс ямар ба нэгэн юмыг хийх, үйлдэх, зурахдаа Монгол орныхоо байдалд жинхэнэ бүрэн тохирсон тийм сайхан гоё чанартай зургийг бий болгож байх хэрэгтэй.

	Та нар хэний зурагч нар билээ. Монголын зурагч нар. Тийм учраас монгол маягийн, Монголын үндэснийхээ юмыг юуны урьд зурж сурах нь хэрэгтэй. Түүний дараагаар аяндаа сүүлд нь Европын боловсон зургуудыг зурж сурах болно.

	Манай өөрийн дотоод байдлуудаас аваад зурахад их олон зүйл байна. Жишээ нь хөдөөгийн айл, хот, олноор бэлчиж яваа адуу, хонь, үхэр, тэмээ байна. Түүнчлэн айлын малын хашаа хороо, зэлтэй унага, тугал, гүү сааж байгаа байдал зэрэг янз бүрийн байдлыг зурах өдий төдий маягийн дүрс байна.

	Түүгээр эхлэн цааш нь улам өсөж хөгжсөөр, алдартай сайхан зургуудыг хийх хэрэгтэй болно.

	Юмыг бага жижгээс нь эхэлж сайн сурах хэрэгтэй. Зургийг сурах гээд эхлээд зурахдаа бурхан зураад гарах биш шүү. Гагцхүү тэр бурхны зургуудыг хэрхэн зурж байсан туршлагыг олж түүний дотроос хэрэгтэй зүйлийг шилж ашиглаж авах хэрэгтэй юм.

	Ер нь бурхан зурах нь бидэнд огт хэрэггүй бөгөөд гагцхүү уран бөгөөд чадвартай зурсан явдлыг онцлон үзэж тэр уран зургийн сайн чанарыг хэрэглэж, шинэ үеийн хувьсгалт утга чанар бүхий сайн зургийг хийж гаргах нь ихээхэн чухал байна.

	Энэхүү уран зургийн ажил дээр та нараас ихээхэн анхаарал санаачилгаа гаргаж сайн сурахыг онц хичээх хэрэгтэй.

	Харин ажлаа тасалдуулаад, амьдралдаа бололцоогүй байдлыг гаргахгүйг сайтар хичээх хэрэгтэй.

	Та нар оногдсон албан ажлаа ч сайн хийх хэрэгтэй. Амьдралаа ч сайжруулах хэрэгтэй.

	Хэдий тийм боловч, чөлөө цагийг ашиглаж, зургийн ажлыг сайн сурахыг хөөцөлдөж чармайх хэрэгтэй.

	Ямар нэгэн юмыг зурахад дахин дахин зурж ажиллавал чанартай сайн зураг болдог байх гэж би санана.

	Жишээлбэл: Зөвлөлтийн алдарт уран зурагч Герасимов гэдэг хүний юм зурж байхыг үзлээ. Тэр нь их аажим бөгөөд ихээр ажиглан харж зурдаг байх юм. Тэр өөрийн зураг зурдаг том тасалгаанд октябрийн баярын угтлагын хурлын байдлыг зурсан байна. Түүнийг тун сайн бөгөөд амьд юм шиг харагдахаар зурсан байна.

	Зурагчдыг түргэн зурдгаар нь сайн зурдаг гэж үзэж болохгүй. Ер нь түргэн зурвал сайн болохгүй яах вэ. Хэдий, тийм боловч, гагцхүү зургийн чанар нь хамгийн чухал юм. Зурагчин хүн ямар юмыг зурж байна, түүнийгээ айхавтар сайн нарийн нягт харж үзэж, ажиглаж байж зурах хэрэгтэй.

	Түүнчлэн, янз бүрийн товгор хээнүүдийг товойлгон хийж сурах ба түүнийг сайн хийж чаддаг хүмүүсийг ашиглаж, тийм зүйлүүдийг хийх явдал ихээхэн чухал байна.

	Одоо чаддаг тийм хүмүүсийн байгаа дээр нь сурч авах хэрэгтэй юм. Аливаа нэгэн зургийг зурахдаа хувьсгалч ёсоор улс төрийн талаар манай үндэсний байдал ба хөгжилдөө тохируулан зурах явдал нь хамгийн чухал бөгөөд манай улс нь жинхэнэ хувьсгалын замаар хөгжиж яваа шинэ Монгол улс юм. Манай уран зургийн бүтээл нь хувьсгалч утга чанар бүхий ихээхэн онцлог уран сайхан байх ёстой.

	Манай шинэ өсөж төрж яваа уран зурагч та нар, өөрийн сурч байгаа зургийн ажлыг улам сайн болгохын төлөө хичээх хэрэгтэй.

	Биднээс сайн зурагч байхгүй гэж биеэ тоож, ойлгож болохгүй гэдгийг би сануулна.

	Зургийг сайн зурж сурах хэрэгтэй. Сурсан дээрээ улам сайн болохыг оролдох хэрэгтэй.

	Жишээ нь манай залуу уран зурагчин нөхөр Чойдог, Ядамсүрэн нар, та нар бол сурсан дээрээ улам сайн сурах хэрэгтэй. Ер нь манай нийт зургийн ажил дээр мэргэжилтэн нөхөр Бельскийгээс ихээхэн анхаарал хүчээ гаргаж ажиллаж байгаа ба шинэ хүчнүүдийг ч бий болгох талаар ихээхэн ажлын тусламж үзүүлж байгаа явдлыг зориуд тэмдэглэх хэрэгтэй байна. Мөн цаашид ч нөхөр Бельскийгээс өөрийн мэдэх бүгдийгээ манай залуу зурагчдад сайн сургахыг хүснэ.

	Шинэ төрж байгаа зурагчин та нарын зургийн уран сайхны ажил цаашид цэцэглэн хөгжих амжилтыг хүснэ. 

	(Хөгжилтэйгөөр алга ташив)

	 


X. ЧОЙБАЛСАН

	УЛААНБААТАР ХОТЫН ТЕАТР, ЦИРК, КИНО, КЛУБҮҮДИЙН ИДЭВХТЭН ЖҮЖИГЧИД, ХӨГЖИМЧДИЙН УУЛЗАЛТ ДЭЭР хэлсэн үг.

	 

	33 (1943) оны 4 дүгээр сарын 24

	 

	Нөхөд өө! Өнөөдөр, Төв Хороо, Засгийн газраас та нөхөдтэй зориуд уулзалтыг хийхээр ирүүлсэн бөгөөд та нар бол уран сайхны ажилтны дотроос нэлээд зүгээр сайн ажилладаг нөхөд байна.

	Юуны урьд хэлэхэд, манай нийт уран сайхны ажил нэлээд хөгжсөөр ирсэн ба одоо цааш хөгжиж ч явна. Гэвч бүр сайн дээд зэрэгт гарчихсан гэж хэлж болохгүй. Ийм дээрээс сурч суралцах явдлаа улам сайжруулж, улам их сайн тоглодог болох хэрэгтэй. Ер нь уран сайхны ажил бол хамгийн онцлог чухал зүйл байна. Хүн нийгмийн хөгжил, уран сайхангүйгээр хөгждөггүй. Үүнийг та нар сайн мэдэж байна.

	Уран сайхан нь хамгийн онцлог зүйл бөгөөд үүнд уран жүжигчдийн уран сайхан тоглолт, уран бүжиг, хөгжим бүгд нэгдэж байж үүний бүх хүчийг хангаж өгнө.

	Уран сайхан бол хүний мэдээгүйг мэдрүүлдэг, үзээгүйг үзүүлдэг чухал зүйл мөн.

	Хувьсгалт уран сайхны ший жүжиг, кино, цирк бүхэн нь хүнийг баясуулах, сэргээх цэнгүүлэх төдийгөөр зогсохгүй, суртлыг нэвтрүүлж, ард түмний мэдрэлийг улс төрийн талаар дээшлүүлж, хүний хөгжлийг хөдөлгөж, ажлын эхлэлтэд оруулдаг эрхэм чухал зүйл мөн. Ерөөс ямар ч улсад уран сайхны ажил байдаг бөгөөд тэр нь ямар засагтай улс байна, түүнийг дагаж чиглэгдсэн уран сайхан байдаг байна. Жишээ нь: Хөрөнгөтөн орны уран сайхан бол зөвхөн өнгөнд гоёмсог болохоос биш, цаад талдаа утга учир юу ч байхгүй, зөвхөн янаг амрагийн буюу хүнийг инээлгэх ба зугаацуулж саатуулахад чиглэгдсэн бөгөөд үнэн юмыг тэр хэвээр нь хуулж үзүүлдэггүй, мөнгө ашгийг олохын төлөө үнэн байдлыг гуйвуулсан тийм уран сайхан ший, киног харуулдаг байна.

	Харин, манай улс ба Зөвлөлт Холбоот Улс болон, Тува ард улсын уран сайхан нь өнгөрсөн түүхт үе ба одоо цагийн хөгжил болон ирээдүйн замыг олон түмэнд мэдрүүлж харуулдаг ихээхэн улс төрийн утга чанартай байна. Ямар нэгэн юмыг үнэнээр нь олон түмэнд ил тодорхой бөгөөд гоё сайхан чимэглэж, түүнээс цаашлан үндэсний хэлбэр маяг, чанар ба улс төрийн талаар өөрийн хөгжилтийн гол чиглэлтэд зориулагдсан тийм уран сайхныг явуулдаг. Зөвлөлт Холбоот Улсын уран сайхан нь дэлхий дээр алдартай бөгөөд хөрөнгөтнүүдээс хүртэл магтаж байсан байна.

	Зөвлөлт Холбоот Улс нь Октябрийн хувьсгалаас хойш ард түмний сэтгэл зүрхэнд хайрлагдсан хувьсгалт уран сайхныг үзүүлж ирсэн ба одоо цааш гүнзгийрүүлэн хөгжүүлж байна. Ямар нэгэн үзүүлж харуулж байгаа уран сайхны учир утга нь гүнзгий байдаг ба юмыг үнэн мөнөөр нь үзүүлж чаддаг байна.

	Зөвлөлтийн киног гадаадын зарим хөрөнгөтнөөс үзэж суугаад, энэ кино ч сайхан мөн ч сайхан байна. Үүгээр мөнгийг их олж болох юм байна. Гагцхүү биднийг ихээхэн муу хэлжээ гэж ярьж байсан байна.

	Уран сайхны ажил нь ихээхэн тэмцэлтэй байдаг юм. Жишээлбэл, буруутай талыг ард түмэнд жигшүүлэхийн төлөө түүнийг шоолж шүүмжилж харуулдаг ба сайн талыг бол хөгжүүлэхийн төлөө үзүүлж харуулдаг байна.

	Ийм явдлаас ангийн тэмцэл үүсдэг бөгөөд жишээ нь, феодалууд нь манай уран сайхныг ер сайшаахгүй түүний эсрэг байна. Ер нь нэг үгээр хэлбэл, уран сайхны ажил бол ангийн тэмцлийн зэвсэг мөн гэж Маркс-Ленин-Сталинаас хэлжээ.

	Дайсны өөдөөс явуулдаг тэмцлийн нэгэн зэвсэг нь уран сайхан мөн юм. Бид, энэ уран сайхны зэвсгийг сайнаар арчилж дээшлүүлэн хөгжүүлэх явдал нь манай улс төрийн гол бодлого мөн. Бид үүнийг дайсны эсрэг зэвсэг юм гэж зүгээр үзээд зогсох биш, харин үүгээр өөрийн намын бодлогыг олон түмэнд нэвтрүүлэн хүмүүжүүлэх ёстой. Намын бодлогогүйгээр явуулсан ажил сайн болж чадахгүй ба хувьсгалч бөгөөд намын ёсоор явуулсан ажил нь хэзээ ч үр дүнтэй байдаг байна. Манай үзүүлэн харуулдаг уран сайхны ажил нь хэзээ ч үр дүнтэй байдаг байна. Манай үзүүлэн харуулдаг уран сайхны зүйлд хамгийн үнэн байдлыг хамгийн гоёмсгоор жинхэнэ хувьсгалын утга, намын бодлогод гүнзгийгээр тохируулан хийж байх хэрэгтэй юм. Жишээ нь Сүхбаатар кино нь ихээхэн том сайн чанарын кино болсон бөгөөд түүний явдал ерөнхийдөө үнэн боловч, зарим зүйл дээр нь нэмэлт чимэглэлт оруулсан явдлууд харагдаж байна. Сүхбаатар, жинстэй отготой малгай өмсөөд айлын гадна ирсэн ба хилийн ойр баригдан хүлэгдэж байсан энэ бол чухам үнэн биш боловч, нэмэр оруулж чимэглэсэн уран сайхны арга мөн. Хатан баатрын тухай шийг одоо гаргаж байна. Үүнд Хатан баатрыг ард үзэлтэй хүн болгож үзүүлэхийн тул муу даалимбан дээлтэй гаргаж байх нь зохимжтой болсонгүй. Хатан баатар бол ард үзэлтэй бөгөөд ард түмний төлөө, эх орны төлөө үнэнчээр зүтгэж явсан ноён хүн байсан. Зан ааш нь ядуу номхон хүний адилгүй, их эрэлхэг эрс тэс лут хүн байсан. Иймд Хатан баатар Магсаржавыг сүрлэг үзэмжтэй бөгөөд лут эр юм гэж харсан хүний санаанд даруй ормоор ийм болгож чимэглэж үзүүлэх хэрэгтэй. Одоогийн Хатан баатарт тоглож байгаа хүнийг муу тоглож байна гэж байгаа юм биш, гагцхүү бие багатай учраас сүрлэг хүн болж үзэгдэхгүй байна.

	Хатан баатар Магсаржавын рольд тоглох хүнд бие томтой тохирох сайхан эрийг зориуд шилж олоод тоглуулж болохгүй яах вэ. Зоригтой бөгөөд сүрлэг зүйлийг гаргаж харуулдаг байх нь хэрэгтэй юм. Уран сайхны сайн сайхныг ард түмнээс магтан үнэлсэн байвал тэр нь хамгийн чухал болно. Бидний уран сайхнаас өнгөрсөн түүхт байдал одоогийн ба мөн ирээдүйн болох байдлыг гаргаж үзүүлбэл чухам үнэн байдалтай сайтар тохирсон байвал зохино. Тэгээд энэ үнэн байдлаа уран сайхнаар чимж үзүүлэх нь чухал байна. Ямар ч нэгэн уран сайхан үнэнч бөгөөд гоё сайхан чимэглэлтэй байвал хүн бүхэн түүнд дурлах болно.

	Манай театр ба кино, циркээс олон түмэнд гаргаж үзүүлсэн юмнаас хүн их юмыг мэдэж авах болно. Тиймийн тулд түүнийгээ хамгийн сайн утга чанартайгаар харуулах хэрэгтэй юм.

	Зөвлөлтийн нэртэй алдартай жүжиг, кинонууд бий. Жишээ нь, гарамгай баатар нисэгч Чкаловын тухай кино байдаг бөгөөд тэр нь ард түмний төлөө гэдэг хатуу зоригийг олон түмэнд харуулсан байна.

	Мөн «Засгийн газрын гишүүн» гэдэг кино нь ард түмний төлөө зүтгэх хүн бүхэн ийм байдаг болоосой гэмээр байдаг. «Оросын хүн», Эх орны төлөө амиа өгч байгаа ийм баатарлаг явдлыг харуулж байсан. Энэ мэтчилэн том том сайхан кино, жүжиг олон байна.

	Тийм уран сайхныг хараад жигших хүн нь хэн байх билээ гэхэд, хөрөнгөтөн, феодалууд байх бөгөөд тэд энэ сайхан зүйлийг устгахыг эрмэлзэнэ.

	Шударга ард түмэнд хамгийн сайхан кино бол тэднийг зоригжуулж, эх оронч үзлийг төрүүлэх тийм кино байх ёстой.

	Пионерт хүртэл үзүүлдэг уран сайхны зүйл нь тэдэнд тохирсон төрөл бүрийн үзэгдэл, кино, цирк байдаг бөгөөд тийм зохиолуудыг бий болгох хэрэгтэй юм. Энэ завсар уран сайханчдаас гаргасан хэдэн зүгээр ший жүжиг бий.

	Үүнээс нэрлэвэл Мандхай цэцэн гэдэг ший нь одоо 30 шахам удаа театрт тавигдаж гарч байгаа бөгөөд үүнийг үзэгчдээс ихээхэн өргөнөөр сонирхон үзэж байна. Жишээ нь манай тэнд байдаг хоёр гурван өвгөд тэр шийг 7―8 удаа үзсэн байна. Энэ нь юуг харуулж байна вэ? Энэ бол үнэн түүхт хэргийг үнэн бөгөөд уран гоёмсгоор үзүүлж чадсан тул хүн ингэж сонирхож байна. Энэ бол түүхийн ба урлалын үүднээс хүний сэтгэлийг татаж байна. Мөн Учиртай гурван толгой гэдэг ший нь 20-иод жилийн урьдах ший бөгөөд энэ завсар хоёр гурван удаа засаж тоглож байна.

	Энэ шийг олон ч хүн үзсэн, үүнд олон ч жүжигчин тоглосон байна. Урьд энэ шийд энд сууж байгаа нөхөр Сүрэнжав хүртэл тоглож байсан удаа бий. Энэ шийг хөдөө хотгүй мэддэг, мөнгөө хайрлалгүй үздэг ший юм.

	Та нарын гаргасан ший жүжиг олон боловч, би зөвхөн нэг хоёр шийг нэрлэж байна. Энэ ший бол зохиол боловч, түүнд гарч байгаа хүнтэй адил хүн олон байдаг. Ийм үнэн байдалтай тул хүн сонирхдог байна.

	Хүний дурлал сонирхлыг татсан тийм шийнүүд нь үнэн юмыг харуулснаас ард түмэн, нам - засгийн зөв чиглэлтийг итгэж ойлон авч байна. Нийт уран сайханчид нь нэлээд хөгжиж, сайн сайн жүжигчин, хөгжимчин, циркчидтэй болжээ.

	Манайханд нэг гэм бий бөгөөд жүжигчнийг олохдоо гадаад дүрсний төлөө хөөцөлдөн байдаг явдал байна. Жишээлбэл: Зөвхөн өнгийг таниад жүжигчин болгох буюу дууны аялгууг дөнгөж сонссоноор дууч гэх зэргээр хяналт муутайгаар авдаг байна.

	Түүний дотоод тал, мэдрэл хүмүүжлийг нь сайнаар судлах хэрэгтэй. Тоглож байгаа юмны хэлбэр маягийг сайн мэдээд, сайн дуурайж чаддаг хүн сайн жүжигчин болно.

	Элдэв юмны учрыг гүнзгийгээр мэдвэл түүнийг хийхэд хялбар гэж хэлдэг. Ямар нэгэн ролийг тоглохдоо юуг гүйцэтгэх гэж байна. Түүнийгээ урьдаас сайн бэлтгэх ба сайн танилцаж мэдэж авсан байх хэрэгтэй юм.

	Энэ талаар амжилт бий боловч, дутагдал бас үлэмж байна. Жүжигчин хүн тэр үүргээ дутуу хагас танилцсанаас манай үзүүлэх зүйлийн чанар муу болдог байна. Тоглож гүйцэтгэх гэж байгаа оногдсон хүний инээх, ханиах, хөдлөх, аашлах хүртэл сайн мэдэхийг Зөвлөлтийн жүжигчид их оролддог учраас сайн тоглож чаддаг байна.

	Жишээ нь, Зөвлөлт улсын жүжигчин Свердлины бие, Сүхбаатарын рольд кинонд тоглохдоо яасан бил ээ? Түүнийг та нар мэднэ.

	Түүний бие, Сүхбаатараас арай махлаг байсан, үүнд, турахын тул хоёр гурван сар хоол бага идэж байсан. Сүхбаатарын зан авирыг мэдэх гэж олон хүнтэй ярьж их судалж үзсэн. Тэгээд хамгийн наад тал нь зөвхөн, монгол гутал өмсөж сурах гэж хэчнээн сургууль хийсэн билээ. Энэ аргагүй хэрэг. Би урьд монгол гутал өмсөж байсан боловч, арав гаруй жил монгол гутал өмссөнгүй. Одоо монгол гутал өмсөж явахад нэлээд бэрхтэй байх биз.

	Мөн Ленинд тоглосон хүн нь 5 жил сургууль хийж байж зохиолдоо орсон гэж нөхдийн ярьж байхыг сонссон билээ. 

	Гагцхүү Лениний хэл яриаг судлахын тул нэг жил оролдсон гэдэг. Зөвлөлтийн алдарт жүжигчин Черкасовтай бид Москвад уулзсан. Үүнд нөхөр Черкасовын хэлсэн нь:

	«Намайг сайн жүжигчин гэдэг. Гэвч, би өөрөө сайн гэж санаагүй байна. Сайн жүжигчин болохыг өдөр бүр оролдсоор байна» гэсэн. Нөхөр Черкасов алиа хүн юм. Шийд хэрхэн тоглох тухай бидэнд сайн ярьж өгсөн. Зөвлөлтийн алдарт жүжигчин Черкасов, сайн жүжигчин болохыг өдөр бүр оролдсоор байхад манай залуу жүжигчин сурахыг оролдохгүй байж хэрхэн болно. Манай зарим жүжигчин сурахыг оролдохгүй, энэ ролийг би тоглож чадна гээд нуруугаа үүрээд явчихдаг зүйл бий.

	Манай уран сайхны театр, клубүүдийн жүжигчид нь рольтойгоо дутагдалтай танилцдаг, эрхлэгчид нь хэтэрхий яаруулдаг ийм дутагдал байна. Жүжигчид нь биеэ шахаж, юмтай танилцаж сайн мэдэж авах явдал жүжигчин хүнд хамгийн чухал байна.

	Театрын тайзны заслага чимэглэл, үзэсгэлэнтэй байх явдал нь тэр шийг их хөгжүүлж өгдөг байна.

	Жишээ нь, нар сарны гэрэл, ус, үүр цайж байгаа байдлыг жинхэнэ үнэн юм шиг үзүүлэх явдал чухал байна. Манай тайзны урлал нэлээд дээрдсэн ба гэвч, хүсэх хэмжээндээ хүрээгүй тул бүр сайн болгохын төлөө хүчээ тавих хэрэгтэй. Энэ явдлууд нь мэргэжилтэн нөхөр Бельскийн гүн тусламж ба түүний сургасан нөхөд Гаваа нарын зурагчид нэлээд зүгээр ажиллаж байна. Нөхөр Бельский үргэлж энд байгаад, зааж сургаад байхгүй. Тиймийн тулд энэ хугацаанд сайн заалгаж авах хэрэгтэй юм. Тэр сайхан мэргэжлүүдээс нь мэдэж авч хоцрох хэрэгтэй юм.

	Хувьсгалаас өмнө манай улсад ардын ший жүжгийн уран сайхан байсангүй бөгөөд гагцхүү феодалын үеийн лам нарын шашин шүтлэгийн уран сайхан байсан байна. Тэр бол шашныг хэрхэн олон түмэнд шүтүүлэх ба мөнгө ашгийг олохын төлөө цамыг гаргаж үзүүлэн байсан байна. Цам бол шашны ший юм. Бас тэгэхдээ хийдүүдийн цам янз бүр байсан байна. Энэ цамууд цөм шашны суртлыг нэвтрүүлэх зэвсэг байжээ. Энэ шашны цамд ардын уран сайхны зарим зүйлийг авч ашигласан зүйл байна.

	Хувьсгал нь манай энэхүү хувьсгалт уран сайхныг бий болгож өгсөн бөгөөд манай театр одоо, 11 жилийн дотор багагүй ихээр хөгжиж ирсэн гэж болно. Аливаа нэг театрт алсын хөгжих зам чиглэлт байх хэрэгтэй юм. Энэ чиглэлт, манай театрт шаардагдаж байна.

	Энэ нь ямар зам байх хэрэгтэй юм бэ? Би бодож, байна. Дуулдаг, хөгжимддөг, ярьдаг тийм уран сайхны театр байдаг. Ийм театр болговол зохино. Өөрөөр хэлэхэд хөгжим ба драмын театр байх хэрэгтэй гэж бодно.

	Харин манайд дан ганц балет ба оперын театруудыг байгуулах нь одоо арай эрт байна.

	Одоогийн театрын нэрийг ч ийм болгох хэрэгтэй байна. Одоогоос эхлэн энэ нэрээр явуулбал болно гэж бодож байна. Тийм учраас манай театрт зохиолууд бол хоёр зүйлийн үндсэн дээр байх хэрэгтэй. Энэ нь

	1. Одоо үеийн хөгжлөөс гаргах хэрэгтэй.

	2. Монголын түүхийн дотроос эх орныхоо төлөө онцлог баатарлаг зүтгэсэн хүмүүс ба явдлууд болно.

	Тэгэхдээ өнгөрсөн үеийн зүйл нь бага шиг, одоо үеийн хөгжлөөс олонх байх нь зүгээр байна. Өнгөрсөн үеийг бараглаж хэлэхэд, арван ший гаргахад үүний 6—7 нь шинэ үеийн хөгжлөөс авсан бусад нь түүхт зохиол байж болно.

	Одоо ба урьд үе хоёрыг ээлжлэн тавиад явахад хүрэлцээтэй зохиолыг бий болгох материал манайд байна.

	Манай зохиолчид, зохиолоо хяналтгүй хөнгөнөөр гаргадаг явдал бий бөгөөд ийм явдлыг гаргахгүй дахин дахин хянаж, засаж, сайн чанарын зохиолыг гаргаж байх хэрэгтэй.

	Жишээ нь, төв театрт шийн зохирлыг зохиохдоо тэр газрын зөвлөгөөнөөс авалцаж байвал зохиол нь тохиромжтой сайн болно гэж бодож байна. Энэ завсар манай уран сайханчид нэлээд хөгжиж ирлээ гэж би дээр хэлсэн бөгөөд манай уран сайхны энэ амжилттай явдал бол намын сайн удирдлагын ач үрээр амжилттай хөгжиж явна.

	Манай уран сайхан нь хэдий үеэс эхлэн онцоор ахиж хөгжиж ирлээ. Түүнийгээ эргэж харах хэрэгтэй.

	Манай намын 10 дугаар их хурлаас хойш уран сайхны ажил суга өсөж хөгжиж байгаа юм.

	Уран сайхны хэрэг эрхлэх газрын зөв удирдлага нь энэ амжилтад оролцож хуваарилалцах болно.

	Улсын төв театрын ажил мөн нэлээд зүгээр явж ирж байгаа бөгөөд энэ нь сургагч нөхөр Рабиновичийн сайн туслалцаа мөн гэж үзэж тэмдэглэнэ.

	Манайд залуу сайн сайн жүжигчид олноор төрж байна. Үүнийг би, олны ярилцах ба мөн өөрийн үзэж байгаа болон, нөхөдтэй ярилцаж үзэхэд ч таарч байгаагаас үзвэл, төв театрын жүжигчин Цагааны Цэгмэд бол толгойлж товойж гарч яваа жүжигчдийн нэг юм. Юмыг дуурайхдаа жигтэйхэн адилхан дуурайж чадах авьяас нөхөр Цэгмэдэд бий. Цэрэндэндэв бас зүгээр тоглож байна, Гомбодоржийг сайн жүжигчин


гэж ярьдаг. Саяхнаас гарч ирж яваа хүн. Хөгжмийн эрхлэгч Дамдинсүрэн, хөгжмийг сайхан тохируулж наадаж чадаж байна. 

	Жүжигчин Лувсанжамц шинэвтэр хүн боловч, сайн жүжигчин болох хүн гэж санадаг. Нөхөр Лувсанжамц, Сүхбаатар кино дээр лут сайн тоглосон, лам нарын танхай байдлыг үнэхээр үзүүлж чадав.

	Хатан баатар Магсаржавыг Лувсанжамцаар тоглуулбал сайн болох болов уу гэж бодох юм. Жүжигчин Содном, буриад хүнийг их сайн дуурайж чадаж байна. Жүжигчин Ринчинноров, Сүхбаатар кинонд сайн тоглосон. Гагцхүү Сүхбаатар бие барах үед хөдөлгөөн муутай, хайхрамж муутай байсан нь дутагдал болно. Жүжигчин Жадамбаа, Цэрэндулам, Ичинхорлоо, Лхамхүү нар ер нь сайн тоглож байна. Циркийн Нацаг, Ринаа, Данзан, Гончигсумлаа нар сайн тоглож байна. Алиа Данзан гэхэд хүн бүр мэдэх болов. Гончигсумлаа бас гарамгай сайн хөгжимчин юм. Ший жүжгийг сайхан гаргаж байвал хүн эрхбиш очиж үздэг. Үүнийг зориуд та нарт хэлж байна. Театр, кино, циркийн ажилчид сайн жүжигчин болохыг их хичээх хэрэгтэй.

	Ер нь ший жүжгийг сайн сайхан гэх явдал бол жүжигчдийн сайн тоглолтоос болдог байна. Зүгээр 2—3 хүний хэлснээр буюу уран сайхны дарга, эрхлэгчдийн хэлснээр болох биш жинхэнэ олон түмэн ардаас түүнийг үзээд үнэхээр магтаж сайшаагдсан байвал тэр нь сайн жүжиг болно. Ийм дээрээс сайн тоглохын төлөө байдаг хүчээ тавих хэрэгтэй.

	Манай уран сайхны том жижиг газруудын эрх баригчдаас уран сайхны ажилчдынхаа эрүүл мэндийг хамгаалах талаар анхаарч байх хэрэгтэй юм. Ажилчин хүнийг ганцхан чи хийх хэрэгтэй гэснээр дуусчхаж болохгүй.

	Энэ чинь машин техник биш хүн байгаа шүү. Ийм дээрээс ажилчдынхаа эрүүл мэнд, аж амьдралга дээр харж анхаарч байх хэрэгтэй байна.

	Жишээлбэл: Зарим жүжигчдийн амьдралд гачигдал тохиолдвол боломжийн хэрээр тэтгүүлж болно. Уран сайхны ажилчид бол нар салхинд яваа хар ажлын хүнтэй адилгүй тул онцолж үзэх хэрэгтэй. Ялангуяа онц сайн жүжигчдэд үлэмж анхаарлыг тавьж байвал зохино.

	Сайн дурын клуб, жижиг клубт сайн дураар явж тоглогчид олон байна. Эд албан хаагчид байдаг. Чөлөөтэй цагтаа сайн дураар ажилладаг, зарим нь төв театрын жүжигчдээс доргүй ч хүн бий. Ер нь сайн тоглодог болохын төлөө чармайн оролдох хүмүүс юм. Тэднийг хөгжөөж, тал бүрээс нь тусалж байх хэрэгтэй.

	Төв театрын дэргэд уран сайхны сургууль бий. Олж авах шинэ жүжигчид дээр их анхаарлыг тавих хэрэгтэй. Тэнцэхгүй этгээд орон тоог бөглөж байгаа бол дэмий хэрэг юм.

	Хүний зан байдал, өөрийн авьяас  чадлыг урьдаар шинжилж, сайныг олж авах хэрэгтэй.

	Орон нутгаар явж үзэхэд, сайн тоглож чадмаар залуу жүжигчин, дуучин, бүжигчин цөөнгүй үзэгддэг. Үүнээс шилж олох явдал чухал байна.

	Одоо хөгжмийн уран сайхан дээр ярья.

	Манай үндэсний хөгжим гэвэл, морин толгойтой хуур байна. Бас шанз, хуучир, лимбэ, ятга, бөмбөр зэрэг байна. Бөмбөр угаас манай үндэсний хөгжим боловч, Хятад уламжлан авч хэрэглэжээ. Манай дуу хөгжим хөгжиж яваа боловч, их урагш давшаагүй байна. Ялангуяа үндэсний хөгжим хөгжөөгүй, үүнийг хөгжүүлж болно гэж бодож байна. Юмыг хийхэд зориг байвал заавал болдог. Одоогийн байгаа хөгжмийг шинэчлэн эмхэлж үндэсний шинэ хөгжмийг бий болгох хэрэгтэй. Хэвийг эвдэхийг хичээх биш, тэдгээрийг нэгтгэн эвлүүлж нэг бүрэн хөгжим болгох хэрэгтэй.

	Европын хөгжмийг монгол хүн эзэмшиж чадах нь баримттайгаар илрэв. Европын хөгжим, үндэсний хөгжим хоёулыг Монголд хөгжүүлэх хэрэгтэй. Манай хөгжмийн заримыг засахад болно. Жишээлбэл: Буриадад ёочин, шанз зэрэгт бүрээ, цан зэргийг нийлүүлэн байгаад үндэсний хөгжмийг хийсэн байна. Цан хэнгэрэг бүрээ бишгүүр бол угаас энэтхэг, төвөдийн ардын хөгжим, үүнийг лам нар ашиглаж байжээ. Үүнээс зохих зүйлийг бид ашиглахад болно. Манай үндэсний хөгжмийг муу гэж байгаа биш нижигнэсэн дуу сүрээр дутмаг тул үүнийг засаж сайжруулбал болох юм. Нөхөр Смирнов, Монголын хөгжмийн уран сайхныг хөгжүүлэхэд их тусыг хүргэж өгөв. Үүнээс цааш нөхөр Смирновын тусламжтайгаар үндэсний хөгжмийг Европын хөгжмөөс тусгай байгуулбал зүйтэй юм.

	Дууны тухай, хуучин дууг сайжруулах ба шинэ дуу гаргах нь ховор байна. Манай хуучин дууны аялгуу бол уйтгарласан урт байдаг. Шинэ дууны аялгуу бол нийтийн аялгуутай ойртсон байна. Иймд хуучин дууны аялгуунд шинэ аялгууг нэмж оруулбал хөгжилтэй сайхан дуу болох биз.

	Манайд сайхан хоолойтой сайн дууч нар байна. Гэвч зарим дууч нар хоолойгоо хайрлаад өндрөөр дуулж өгдөггүй явдал бий. Тэд одоогийн миний хэлж байгаа үгнээс нарийхан чанга хоолойгоор дуулдаг. Сонсогчид бол тэдний аяыг сонсох гэсэн биш, дууг сонсох гэсэн болно. Тиймд өндөр хоолойгоор дууны үг, аялгууг чанга тодоор дуулж байх хэрэгтэй. Шинэ дууч нарыг гаднаас эрж олохгүй байгаа нь зүйтэй биш. Хөдөө шинэ өсөж байгаа сайн дууч нар олон байна.

	Кино бол уран сайхны нэгэн онц чухал зүйл мөн. Театрт Мандхай цэцэн хатныг үзүүлэхэд таван зуу буюу мянган хүн үзнэ. Киног нэгэн үдэш хэдэн мянган хүнд үзүүлнэ.

	Театр хөдөө явахад бэрх. Киног машинаар аваачаад, хөдөө гаргаж болно. Сайн зохиогдсон кино бол хүнд их хүмүүжлийг өгнө. Ленин киног их чухалчлан хэлсэн нь:

	"Ардын дотор суртлыг нэвтрүүлэхэд хамгийн чухал зүйл нь кино мөн" гэжээ. Манай киноны ажилчид нэлээд сурч байна. Гэвч, дутагдал бий. Манай хийсэн хэдэн кино журнал түргэн жирэлзээд өнгөрдөг, тогтуун тайван үндэстэйгээ үзүүлдэггүй байна. Халти мулт муу авсан учраас муу болдог. Москвад хийсэн кинонуудаас дор болдог. Гэтэл доргүй хийж болох нөхцөл бүрэн бий. "Найрамдал" гэдэг киног октябрийн ойн наана буюу аргагүй бол энэ жилийн эцэс хүртэл төгсгөх хэрэгтэй. "Магсаржав" гэдэг кино зохиолыг энэ жил бэлхэн болгосон байвал зохино. Чанар сайтай, үзэмж сайтай, гоёмсог, манай хамгийн сайн сайхан нутаг газрыг оролцуулсан ийм кино хийх хэрэгтэй. Майн нэгний тухайн кино журналыг авах хэрэгтэй.

	Өнөө оройн угтлагын хурал дээр, маргааш индэр дээр бид хэдэн хүний зургийг үргэлж авдаг тул журналууд цөм ижил болдог. Иймд журналуудын нэг янзаар үргэлж гардгийг зогсоож, янз янз хийдэг болговол зүйтэй. Одоо бол шинэ цэргийг татаж байна. Энэ жил цэрэг өөрийн мориор ирнэ.

	Аймаг сумаас жагсаалаар ирж байгаа цэргийг авбал хэчнээн гоёмсог байх вэ? Бүжиг танц, манай улсад шинэхэн хөгжиж байна. Бүжгийн ажилчид өөрийн чадварыг улам дээшлүүлэн сурах хэрэгтэй ба танцыг хөгжүүлэх хэрэгтэй. Монголын үндэсний танцтай болгох хэрэгтэй. Манай улсын уран сайхан бол улсын танц, улсын жүжиг, улсын дуу, улсын хөгжмийг зохиож бий болгох хэрэгтэй юм.

	Би бодвол, Зөвлөлтийн дорно зүгийн улсуудын танцуудын дотроос шилж олбол манд хэрэглэж болох танцууд бий болно.

	Манайхан, ямар нэгэн танцын захаас нь аваад хамаагүй хийдэг. Энэ таарахгүй юм.

	Гадаадын олон сайхан бүжгээс шилж, монгол үндэсний биеийн элдэв хөдөлгөөнөөс түүвэрлэж нэгтгээд үндэсний бүжигтэй болох явдал чухал байна.

	Түүнчлэн, боловсон мах комбинатын барилга болон ажиллагаа, ударникийн хурлын ажиллагаа зэрэг зүйл дээр сайн чанартай журналуудыг гаргах хэрэгтэй. Цирк хамгийн чухал зүйлийн нэг мөн. Циркийн үзэгдэлд орчуулга хэрэггүй. Үзүүлж байгаа юм бүр нь ямар ч хүнд мэдэгдэх бөгөөд сонирхолтой байдаг. Циркийн жүжигчид бол хамгийн хүнд юмыг өргөж байна. Тэд, бие биеийн дээр асаж давхарлаж байна. Эндэгдвэл үхэж болно. Цирк бол газар бүр үнэтэй байдаг.

	Манай цирк бол хамгийн залуу цирк мөн. Ард олондоо магтагдсан ба гадаадад Буриад улсад яваад сайн нэрийг олж ирсэн. Буриадын сонинуудад арваад өдөр циркийн тухай дэлгэрэнгүй бичиж байв. Тэр сонинууд бүх Зөвлөлт оронд тарсан ба зарим нь гадаадад гарсан байх. Буриад - монголоос манай циркийг их сайшааж үнэлж, сайхан юм гэсэн. Энэ бол улс төрийн талаар их сайн үр дүнтэй хэрэг юм.

	Ер нь манай циркийн нөхөд цөм сайн тоглож байна. Гэвч, үргэлж ийм сайн байна гэж бардвал буруу болно. Дутагдлыг авч хэлэхэд сүүлийн үед залхуурах явдал гарч байна. Хий хоосон үгээр, их зангаар биеэ хөөргөх хэрэггүй. Зарим нь назгайрах байдал бий. Циркийн сурлагатай морьдыг сайн арчилж байсангүй ба байшинг дахин дахин зассан хийгээд сүүлийн программ төдий л сонирхолтой биш болсон зэрэг дутагдал байна. Циркийн нөхөд ялангуяа эв тангараг сайтай байх хэрэгтэй.

	Хятад клубийн ажилчид энд хуралдалцаж байна. Нийт клубийн ажилчдад миний хэлж байгаа үг оногдоно. Би та нарыг өөрийн энэ байгаа нөхөдтэй ялгаагүй адил үзэж байна. Та нар миний үгийг нэгэн адил авч үзэх биз.

	Нам - засгаас уран сайхныг хөгжүүлж урагш дэвшүүлж байгаа ба цаашид улам илүү анхаарлыг тавьж хөгжүүлэх болно.

	Манай уран сайхан нь хүний дурлал сонирхлыг татсан, олон түмнийг эх орондоо хайртай болгон хүмүүжүүлэх, ард түмэндээ магтагдан сайшаагдах сайн сайхан зүйлийг бүтээн гаргаасай гэж хүсэж байна. 

	 

	(Нижигнэтэл алга ташив)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

